
shrInaTarAjastavaH

ಶ್ರೀನಟರಾಜಸ್ತವಃ

ಓಂ
ಶ್ರೀರಾಮಜಯಮ್ ।

ಓಂ ಸದ್ಗುರುಶ್ರೀತ್ಯಾಗರಾಜಸ್ವಾಮಿನೇ ನಮೋ ನಮಃ ।
ಶ್ರೀನಟರಾಜಸ್ತವಃ ।

ಓಂ ನಟರಾಜಾಯ ವಿದ್ಮಹೇ । ನಟಾನಂದಾಯ ಧೀಮಹಿ ।
ತನ್ನಃ ಶಿವಃ ಪ್ರಚೋದಯಾತ್ ॥
ನಮಃ ಶಿವಾಯ ರುದ್ರಾಯಉಮಾಪಾಯ ನಮೋ ನಮಃ ।
ಆನಂದತಾಂಡವಾನಂದನಟರಾಜಾಯ ತೇ ನಮಃ ॥ ೧॥
ಚಿದಂಬರಪ್ರನೃತ್ಯಕಂ ಚಿದಾತ್ಮಬೋಧನರ್ತನಮ್ ।
ನದತ್ಪದಸ್ಥಝಂಕೃತಂ ಸದಾತ್ಮಲೀನತಾಂಡವಮ್ ॥ ೨॥
ಸುತಾಲಲಾಸ್ಯಲಾಸಕಂ ಸುವಕ್ತ್ರಗಾರಸಸ್ವರಮ್ ।
ಸುಕಾವ್ಯಲಾಸರಾಸಕಂ ಸಭವ್ಯನೃತ್ಯತಾಂಡವಮ್ ॥ ೩॥
ಸುನಾದನಂದತಾಂಡವಂ ಚಿದಗ್ನಿಮಂಡಲಾವೃತಮ್ ।
ಪ್ರಕೃತ್ಯನುಪ್ರವೇಶನಂ ಪ್ರಕಾಶಮಂಡಲಂ ಭವಮ್ ॥ ೪॥
ಝಣತ್ಕರಸ್ಥಡಾಮರಂ ಕರಾನ್ಯಪಾವಕಜ್ವಲಮ್ ।
ವರಾಭಯಪ್ರದೋತ್ಕರಂ ಕರಸ್ಫುರತ್ಸುಕಾಂಚನಮ್ ॥ ೫॥
ಪದೋತ್ಥಿತಂ ಸುತಾಂಡವಂ ಮೃಗಾರಿಚರ್ಮಮಧ್ಯಮಮ್ ।
ಸುವರ್ಣಲಾಸವಾಸನಂ ನಟಪ್ರಡೀನವಾಸನಮ್ ॥ ೬॥
ಗಲಪ್ರಲಾಸಸರ್ಪಕಂ ಸುಕರ್ಣಲಾಸಕುಂಡಲಮ್ ।
ಸ್ಮಿತೋಷ್ಠರಂಜನಂ ಮೃಡಂ ಸುನೇತ್ರದೀಪ್ತಿನರ್ತನಮ್ ॥ ೭॥
ಲಲಾಟನೇತ್ರಶಿಕ್ಷಕಂ ಅಲೀಕಭಸ್ಮಲೇಪನಮ್ ।
ಜಟಾರ್ಧಚಂದ್ರಶೋಭನಂ ಜಟಾಹಿಮಂಡಲಂ ಹರಮ್ ॥ ೮॥
ಸುಮೌಲಿಗಂಗಿಕಾನಟಂ ಸುಗಂಗಿಕಾಹಿಮಪ್ರಿಯಮ್ ।

ಹಿಮಾಂಬುವರ್ಷಗಂಗಿಕಂ ನಟೋಲ್ಲಸತ್ಸುಗಂಗಿಕಮ್ ॥ ೯॥
ನಮಾಮಿ ತಂ ನಟಪ್ರಿಯಂ ನಮಾಮಿ ಚಿತ್ಸಭೇಶ್ವರಮ್ ।
ನಮಾಮಿ ಸೃಷ್ಟಿಮಂಡಲಂ ನಮಾಮ್ಯುಮಾಮಹೇಶ್ವರಮ್ ॥ ೧೦॥
ಉಮೇಶ್ವರಾಯಮಂಗಲಂ ನಟೋತ್ತಮಾಯಮಂಗಲಮ್ ।
ಸುತಾಂಡವಾಯಮಂಗಲಂ ಚಿದಂಬರಾಯಮಂಗಲಮ್ ॥ ೧೧॥
ಶಿವಸ್ಯ ತಾಂಡವಸ್ತವಂ ಗುರುಪ್ರಸಾದಕೀರ್ತಿತಮ್ ।
ವಿಕಾಸಪುಷ್ಪವಾಸನಂ ಭವಾಪಹಂ ಭಗಪ್ರದಮ್ ॥ ೧೨॥
ಶಿವಸ್ಯ ಸತ್ಕೃಪಾಲಯಂ ಸುಗಾಲಯಂಮನೋಲಯಮ್ ।
ಸದಾ ಪಠೇದ್ ವರಪ್ರದಂ ಸದಾ ಸುಮಂಗಲಾವಹಮ್ ॥ ೧೩॥
ಮಂಗಲಂ ಚಿತ್ಸಭೇಶಾಯ ಶಕ್ತಿನಾಥಾಯಮಂಗಲಮ್ ।
ಮಂಗಲಂ ನಟರಾಜಾಯ ತ್ಯಾಗರಾಜಾಯಮಂಗಲಮ್ ॥ ೧೪॥
ತ್ಯಾಗರಾಜಗುರುಸ್ವಾಮಿಶಿಷ್ಯಾಪುಷ್ಪಾಪ್ರಕೀರ್ತಿತಮ್ ।
ನಟರಾಜಸ್ತವಸ್ತೋತ್ರಂ ನಟರಾಜಕೃಪಾವಹಮ್ ॥ ೧೫॥
ಇತಿ ಸದ್ಗುರುಶ್ರೀತ್ಯಾಗರಾಜಸ್ವಾಮಿನಃ ಶಿಷ್ಯಯಾ ಭಕ್ತಯಾ ಪುಷ್ಪಯಾ ಕೃತಃ
ಶ್ರೀನಟರಾಜಸ್ತವಃ ಗುರೌ ಸಮರ್ಪಿತಃ ।
ಓಂ ಶುಭಮಸ್ತು ।

